
 

Impresije noweho žiwjenskeho wotrězka 

Cyłe prózdniny wjeselach so hižo na nowe šulske lěto. Nic jenož, dokelž so nětko intensiwnje 

na abituru přihotuju, ale wosebje wjeselach so na zaćah do serbskeho internata w Budyšinje. 

Njedźelu wječor, 16. awgusta 2026, móžachmy do swojich nowych a 12tkarjo do hižo 

znatych stwow zaćahnyć a sej je po swójskich přećach kaž doma wuhotować. Wosebje pola 

nas nowych wobydlerjow bě napjatosć wulka. Pohladachmy do stwow druhich a so z nimi wo 

prózdninach rozmołwjachmy. Po dołhim wječoru sej w našich nowych łožach přijomnje 

wusnychmy.  

Prěni šulski dźeń bě jara wosebity a wězo tež wužadacy. Tohodla so wjeselach, zo mějach 

cyle krótki puć do mojeho “noweho bydlenja”, hdźež móžach so wočerstwić. Tež přichodne 

dny běchu połne nowych zaćišćow. Z přećelkami dźěch do města a kupichmy sej stwinu 

dekoraciju a něšto k hrymzanju. Pozdźišo zetkachmy so w jednej stwě, pobjesadowachmy a 

wupyšachmy našu stwu z rostlinami a rjanymi swěcami. Přez wótřerěčak so naraz wšitcy na 

zhromadnu hru přeprosychu. Tak hrajachmy z młodostnymi a kubłarjemi někotre koła 

zabawjaceje hry.  

Po někotrych dnjach namakach tež ja rutinu w internatnym žiwjenju. Z přećelkami chodźu do 

šule a hromadźe k jědźi. Druhdy spřihotuju sej tež swójsku jědź. Jónu dźěchmy wječor jako 

wulka skupina do serbskeho parka, bjesadowachmy tam a hrajachmy hry.  



Wutoru mějachmy zahajenski wječor za internatnych wobydlerjow, hdźež hrajachmy hry za 

mjezsobne zeznaće. Jědź sydaše tónraz z grila. Samo slowkowy tykanc smy hižo pjekli a 

dachmy sej jón zhromadnje zesłodźeć.  

     

Čuju so tu w internaće kaž w bydlenskej zhromadnosći (WG) z wulkotnymi ludźimi. Móžu 

derje zrozumić, zo telko ludźi wo dobrych nazhonjenjach w serbskim internaće powěda a 

wjeselu so hižo na mojej dwě lěće, hdyž móžu z ludźimi mojeje staroby hromadźe bydlić. 

